
	НУТГИЙН АХЫН ЯРИА

	



	




	ЭНЭ ЖИЛИЙН МАЙ

	(1980 оны майн нэгэн)

	Энхийн ариун жагсаалд

	Эв нэгдлийн эгнээтэй

	Мөнхийн бүтээлт хөдөлмөрт

	Мөр нийлсэн гагнаатай

	Манай гарагийн дэвшилт түмэн

	Майн жагсаалд жигдэрч

	Мандах нарны цацраг адил

	Маш жавхаатай алхаж байна.

	Энх тайван, ардчилал, социализм!

	Энэ уриаг хааяагүй цуурайтуулж
Империализм, колоничлолын эсрэг

	Эвийн дууг хамтаараа өргөж

	Газар сайгүй өнөөдөр

	Ган эгнээнд нягтарч

	Гал улаан тугаа

	Гар дээрээ дэрвүүлж явна.

	Ялгуусан багш Лениний

	Яруу ойг тэмдэглээд

	Ялзарсан фашизмыг бут ниргэсэн
Ялалтын өдрийг угтан

	Өнөр манай гарагийнхан

	Өрнүүн баяраар бялхаад

	Өнөө жилийн майг

	Өргөн дэлгэр ёслож байна.

	Ажлын цагаа цөөрүүлж

	Ахуй нөхцөлөө дээшлүүлэх

	Алдарт Чикаго хотын

	Ажилчин олны шаардлагыг

	Амин хувийн ашгаа

	Алдахаас айсан хөрөнгөтнүүд

	Аймшигт үхлийн буудлагаар

	Амдан тосож угтсаныг

	Түүх шастирын хуудаснаас

	Сургамж аван ухаарч

	Түрэмгий этгээдийг сөрөх

	Эгнээгээ улам нягтруулж байна.

	 

	Хүн хүнээ мөлжих

	Хүлцэшгүй дарлалын эсрэг

	Хөдөлмөрч түмэн өнөөдөр

	Хүч зоригоо нэгтгэхдээ

	Хосгүй жаргалын үүдийг

	Хойч үедээ нээсэн

	Холч Зөвлөлт гүрэнтэй

	Холбоо найрамдлаа бэхжүүлэн

	Дайн дажны хэнээтнийг

	Тайван энхээр хазаарлаж

	Давамгайлж жанжлах онолтны

	Даварсан санааг няцааж байна.

	Ашдын жаргалын бамбарыг

	Анх тивдээ асаасан

	Азтай манай орныхон

	Алдарт майг ёслохдоо

	Даамай ачит намынхаа

	Заасан замаар урагшлаж

	Таван жилийн үүргээ

	Давуулж биелүүлсэн дүнгээ

	Өнгийн цэцэг шиг яралзах

	Өргөн жагсаалынхаа эхэнд

	Үйлдвэр байгууллага бүхэн

	Өргөж тайлагнасан харагдана.
Ардын хувьсгалынхаа их ойг

	Амжилтын дээдээр угтах

	Аврага хөдөлмөрийн гараанд

	Бүх нийтээр жигдэрч

	Улам ихийг бүтээх

	Урам төгс байгаагаа

	Уухай түрэн өргөх

	Уриа бүхэндээ цуурайтуулж явна.
Энэ жилийн май

	Эн тавиун болж

	Энх тайвны үйлсийн

	Эгнээ тэлснийг илтгэж

	Эзэрхэг хөрөнгөтний зүрхийг
Цохилохгүй болтол чичрүүлж
Хүчирхэг манай эгнээний

	Цог хийморийг бадруулж байна.

	 

	1980



	




	ЦӨМИЙН ЗЭВСГИЙГ ЦӨМ ЭСЭРГҮҮЦНЭ

	Даян дэлхийн хүмүүс

	Тайван энхийг мөрөөдсөөр ч

	Дайн дажны хэнээтнүүд

	Даварч улангассаар байна.

	Өнөөгийн сайхан бүхнийг

	Үнсэн товрог болгох

	Өнө хожмын үед ч

	Өршөөж хэзээ ч уучлашгүй

	Цөмийн зэвсгийн төлөө

	Юмын түрүүнд уухайлж

	Өдий төдий хөрөнгийг

	Үрэн таран хувхайлж байна.

	Хиросима, Нагасака хотыг

	Хярвас чандруунд дарсан

	Хэдэн сая хүмүүст

	Хилэнц нүгэл тарьсан

	Атомын цөмийн гамшиг

	Ахин эргэж таарахгүй.

	«Адольф мангас»-ын шившиг

	Дахин сэргэж болохгүй.

	Мөөгөн хар үүлс

	Алтан нарыг хааж

	Мөнх хөх тэнгэрт



	




	Аюулын униар нүүж

	Түг түмэн эхчүүд

	Энхрий үрсээ алдаж

	Түм буман үрс

	Эцэг, эхгүй өлдөж

	Хагацал, өнчрөлийн гунигт

	Элэг эмтрэх ёсгүй.

	Харууслын нулимс бөмбөрүүлж

	Эхэр татах жамгүй.

	Уламж эртнээс өвлөсөн

	Урлаг соёлын гайхамшиг

	Үнэлж баршгүй бахархал

	Уран барилга ордон

	Тал хөндийд багшрах

	Таван эрдэнийн сүрэг

	Далайн давлагаа шиг сугсрах

	Тариа будаан тэнгис

	Эрдэнэ баялгийн уурхай

	Суурьшиж тэлсэн үйлдвэр

	Эрдэм мэдлэгийн сан

	Сургууль, соёлын газраа

	Хурмын төдий агшинд

	Хуйхлан шатааж таарахгүй.

	Хуулийн өмнө хэрэгтнээр

	Хэн ч суухыг таалахгүй

	Халуун амьдралын өлгий

	Өгөөж баян дэлхийгээ

	Хамгаас ухаантан хүмүүс

	Өөрөө устгахыг хүсэхгүй

	Хорьдугаар зууны минь

	Хосгүй ололтын нэгэн

	Атомын цөмийн нууц

	Аюул тарих учиргүй.

	Энэ дэлхийн хүмүүс

	Энх амьдрах зорилготой.

	Ирээдүйн сайхан бүхэн өөд

	Мөнх тэмүүлэх урилгатай.

	Хүн ардаа цөмөөрөө

	Цаглашгүй ухаанаа зарж

	Хүчирхийлэл - дайны өөдөөс

	Цайз болон зогсоцгооё!

	 

	1980



	




	АВТОБУС

	Тал хээрийн дуучин

	Болжморын жиргээнээс түрүүн

	Таван жингээр донгодогч

	Тахиан дуунаас өмнө

	Шил толин цонх нь

	Шижир татан гялалзсаар

	Шинэхэн олон автобус

	Шил даран жигдэрч

	Ирж байгаа өглөөний

	Эхний чимээг зарлан

	Эн тавиун хотынхоо

	Их хөдөлгөөнийг нээж байна.

	Наран-Сансар

	Налайх-Дөрвөн зам ч юм уу

	Амгалан-Вокзал

	Аль эсвэл гурав, дөрөвдүгээр
хороолол ч юм уу

	Яармаг-Туул

	Яргайт-Дамбадаржаа ч юм уу

	Толгойт-Махкомбинат-Баян-хошуу

	Долоон буудал-Зайсан ч юм уу

	Мянган айл

	Микрорайон-Телевиз ч юм уу

	Шувуун фабрик, Био үйлдвэр

	Шууд яваад Төв аймаг ч юм уу

	Зам, замын чиглэл

	Урсгал, салаа бүхэнд

	Зааны хүчит автобус

	Хүнгэнэн сүнгэнэн жирийж

	Өргөн олондоо үйлчлэх

	Өндөр итгэл хүлээсэн

	Үйлчлэгч, тээвэрч аль нь ч

	Урам зоригтой мишээж байна.

	Аль нэгэн тохиолдлоор

	Адгаж сандран яваа

	Ямар ч яаруу зорчигч

	Хэдийд, хэзээ боловч

	Хөл ихтэй зогсоолын

	Аль ч цэгт гэсэн

	Хүлээж тэвдэн сааталгүй

	Хүссэн унаатайгаа золгож байна.

	Баруун, зүүн тийшээ

	Бас урагшаа, хойшоо

	Аль ч чиглэлд болов

	Аялж яваа хэн ч

	Буман олон нөхдийнхээ

	Зорчиход саад болохгүй

	Буухиа түргэн тээврийн

	Зогсох хугацааг сунгахгүй гэж

	Анх хүрэлцэн ирсэн

	Дараалал журмынхаа дагуу

	Ар араасаан цувран

	Урсах мэтээр урагшлаж байна.

	Үүрийн цагаан гэгээнээс

	Үдшийн бүрий тасартал

	Хүчит хүлгийнхээ жолоон дээр

	Хөгжүүн явдаг тээвэрчид

	Суух буух хоёрыг

	Урдах толиндоо хараад

	Орох гарах хаалгаа

	Зэрэг, зэрэг нээж байна.

	Түмэн олон хүний 

	Аргыг олж дадсан

	Төвшин сайхан үйлчлэгч

	Дүүрэн инээмсэглэлээр угтаж

	Буурай өндөр настанд

	Суудлыг нь олгож өгөөд

	Будилж мунгинасан нэгэнд

	Буудлыг нь зааж хэлээд

	Хөнгөн шуурхай үйчлэхийн

	Эрхэм жишээг үзүүлж

	Хүнлэг сайхан харьцаа нь

	Эгэл олноо баярлуулж байна.

	Эелдэг найрсаг нь гайхалтай

	Тээвэрч, үйлчлэгчийнхээ сэтгэл шиг

	Эрээн автобус дотор

	Юм бүхэн тавлаг байна

	Радио хоолой жигдхэнээр

	Жолоочийн хажууханд хангинаж

	Ая дууны сайханд

	Зорчигч олон умбаж байна.

	Налуурт зөөлөн сандлынх нь

	Суудал түшлэг хаана ч 

	Нарийн тоос ч тогтоогүй

	Жирийн агаад цэмцгэр байна.

	Дөрвөн талд ярайх

	Шилэн гэгээвч нь хаашаагаа
ч

	Төвшин тэнүүн хотоо

	Ширтэн явахад саруулхан байна.
Идэр есийн хүйтнээр

	Халуун сэнс үлээж

	Ээрэм зуны нарнаар

	Эргэх хүрд сэрүүцүүлж

	Хэдэн арван зорчигчийг ч

	Зэрэг зөөх тэнхээтэй

	Хэчнээн холын замыг ч

	Жирийж товчлох увьдастай

	Тэнхээт хүлэг автобус

	Аялан явахад таатай байна.

	Тийшээ, ийшээ хаашаа ч

	Зорчих хүсэл өрнүүн байна.

	Үүлэн хөх тэнгэрт

	Түмэн одод түгж

	Өнгөт цагаан саран

	Түнэр харанхуйд хөвж

	Бүлтгэр туулай хүртэл

	Бут хадандаа хярж

	Бүхий олон цөмөөрөө

	Нойрын гүнд умбахад

	Газрын од гэмээр

	Эгнээ цонх нь гялалзсаар

	Ганган хээнцэр автобусууд

	Гараашийн зүг эргэж байна

	Үй олныхоо төлөө

	Өгөөмөр сэтгэлээр үйлчилдэг

	Үнэнч шулуун зүтгэлтэй

	Үйлчлэгч, тээвэрч хэн нь ч

	Энэ өдрийн аяллаа

	Эрхэм үнэлэлтээр хааж

	Ирэх маргаашийн цуваандаа

	Эртэлж гарахаар бууж байна.

	 

	1978



	




	ӨВӨЛ, ҮҮД тогшино

	Орох хаалга хайж

	Өвөл үүд тогшино.

	Орогнох байр гуйж

	Өөд уруугүй шогшино.

	Хашин хойрго малчныг

	Харсан доороо танимгайрч

	Хашаа, хороонд нь тэгээд

	Жавар зарлагаа илгээж

	Хамгаас буянт сүргийнх нь

	Халуун хэвтрийг булааж

	Халгам хүйтэн мөсөөр

	Хайргүй жигнэж чичрүүлнэ.

	Орох хаалга хайж

	Өвөл үүд тогшино.

	Орогнох байр гуйж

	Өөд, уруугүй шогшино.

	Өвс, тэжээлгүй малчныг

	Үзсэн доороо баярлаж

	Өдөн цасан элчээрээ

	Өнтэй бэлчээрийг нь бүрхүүлж

	Үлэмжийн буянт сүргийг нь

	Өл алдуулж зутраагаад

	Үхэл хэмээх дансандаа

	Үүрд бүртгэн зарлагадна.

	Н



	




	Орох хаалга хайж

	Өвөл үүд тогшино.

	Орогнох байр гуйж

	Өөд, уруугүй шогшино.

	Отор нүүдэл хийгээгүй

	Олхиогүй малчныг олж

	Олон сүргийнх нь дотор

	Онгийн үзлэг явуулж

	Туранхай дорой хэсгийг нь

	Тууж авчир хэмээн

	Тураалын эзэн буухиагаа

	Тушаал буулган явуулна.

	Өвөл үүд тогшсоор

	Өөд, уруугүй шогшсоор

	Өглөө, үдэшгүй доншсоор

	Өөрөө сүүлдээ туйлдана.

	Хашир догь малчны

	Хаалга үүдййг ололгүй

	Хавар хэмээх зочинтой

	Халз улаан тулгараад

	Цадиггүй жавар зарлагаа

	Чадалгүй хэмээн загнаж

	Цагаан цасан элчээ

	Бүтэлгүй хэмээн зангаж

	Тураалын эзэн буухиагаа

	Хараалын ихээр зэмлэж

	Өөдгүй санаалсан өвөл

	Өөрийн эрхгүй зугадна.

	Өгөөмөр тэнүүн хавар

	Өөдөөс мишээн золгоно.

	1981—10—10

	НУТГИЙН АХЫН ЯРИА

	— Анх ах чинь нэгдлийг

	Андуу бодож явлаа.

	«Амины хэдийгээ өгчихөөр»

	Амьдрахгүй гэдэг байлаа.

	Аймаг, сумын төлөөлөгч

	Ач тусыг нь таниулахад

	«Амьддаа нэгдэлд орохгүй» гээд

	Адарч гэдийдэг байлаа.

	Орон нутгийн зарим нь

	Олноороо нэгдэлжье! гэхэд

	— Орь ганцаараа ч үлдэнэ! гээд

	Огтхон ч халгаахгүй зөрлөө.

	Эцэс сүүлдээ тэгээд

	Энэ тэргүй нэгдэлжихэд

	«Эрийн ухаан» сийлж

	Эвгүй ч юм хийлээ.

	Амбан хэдэн шараа

	Арилжиж, авдрандаа цоожиллоо.

	Арилжаа, жороо морьдоо

	Аймаг алгасуулж завхчууллаа.

	Өлгийтэй хүүгээ тусгаарлаж

	Өмч таслан бүртгүүллээ.

	Үхэр малаасаа нэлээдийг

	Өөр айлд данслууллаа.

	Одоо түүнийгээ бодохоор



	




	Орох газаргүй ичдэг юм.

	Хэн нэг нь дурсвал

	Хэлэх үггүй зовдог юм.

	Өнө хэтийн замаа

	Ойлгох тэнхэлгүй мунхаглаж

	Өнөө, маргаашаас цаадахаа

	Олж харахгүй мунгинаснаа

	Хожмоо ах чинь ухаарч

	Нэгдэл, нийгмээ түшсэн юм.

	Хотлоор нэгдэхийн ачийг

	Хожуу боловч ойлгосон юм.

	Хамт олныхоо дэмжлэгээр

	Хашаа, хороогоо барьчихна.

	Хавь ойрынхоо хамжлагаар

	Хадлан, бордоогоо базаачихна.

	Төл бойжуулах ажилд

	Төвөөс ирж туслана.

	Үнэнээр зүтгэж явтал

	Үүрэгт даалгавар биелчихнэ.

	Алба-нийгмийн ажил маань

	Өрнөн дэгжсээр л явна.

	Амин хувийн амьдрал минь

	Өөдлөн дэвжсээр л байна.

	Өнөө жил ах чинь
«Улсын аврага» боллоо.

	Өргөө цагаан гэрийг нь

	Хажуудаа авчирч барилаа.

	Жаргал цэнгэл эдлээд

	Хөдөө сайхан байна.

	Жаргалтай төрийнхаэ буянг

	Аргагүй биширч явна.

	Өөрийгээ бас голохгүй

	Баахан том санаатай

	Өөдөө бас ахиж

	Баатрын барианд бодолтой.

	Үг яриа маань олдоод

	Өөр тийшээ хадуурах нь!

	Үхэр мал маань холдоод

	Бүүр цаашлаад балрах нь!
Унаган нутгийн ах

	Уулзаад ингэж ярьсан юм.

	Улам ихийг бүтээх

	Урам баяртай байсан юм.

	 

	1980



	




	ГУРВАН ШҮЛЭГ

	Уулын оройд

	Цасан хаялга буулгасан

	Усны захад

	Мөсөн хажлага суулгасан
Намрын сар

	Наашлаж эргэх жамгүй.

	Агсам өвлийнд

	Айлчлахаас өөр замгүй.

	Хашир сайчууд

	Түүнийг мэдээд налайдаггүй.

	Хахир өвлийн улиралд

	Хамар буулган халаадаггүй.

	•

	Хадланч олон эрчүүд

	Хадуурын ирээ сорив.

	Халиурч найгасан хиаг

	Ханарч налан мөрлөв.

	Цаахна нь зогссон би

	Ажилч тэднийг ажихуйд

	Цадиггүй хүйтэн өвлийн

	Аагийг хяргах шиг санагдлаа.

	* * *

	Хазахад хялбар

	Хамгийн зөөлөн зууш

	Хагартал нь чанаад

	Хальсалсан өндөг шиг

	Хийсэн нэр төдий

	Хялбар хөнгөн ажилд

	Аавын хүүгийн

	Алдар тодрох учиргүй ээ.

	1976

	СҮРЭЛ

	* * *

	Талын эгээр шаргалтсан

	Алтан тарианы үлдэц

	Малын тэнхрэлд ашигтай

	Арвин тэжээлийн олдоц

	Талбай бүрд мөрлөсөн

	Шимт ногоон сүрэл

	Тараан хаяж болохгүй

	Хямд сайхан хөрөнгө!

	«Алтыг нь савлаж аваад

	Авдрыг нь хөсөр хаях»-ыг

	Аль эртэн цагаас

	Ард түмэн цээрлэжээ.

	Буурцаг тариаг нь хураачихаад

	Бут ишийг нь гээвэл

	Булт олны бүтээлийн

	Хагасыг гишиглэх нь тэр ээ.

	Шимт сайхан сүрлийн

	Ширхэг төдийг ч үлдээлгүй

	Амт чанартай цагт нь

	Шимдэн хурааж авалтай.

	Хаман боосон сүрэл

	Хавар, өвөлд нөөц!

	Хумин авч даршилбал

	Хамгаас тарган «үүц»!

	Тариан сүрэл үнэтэй.

	Тараан хаямгүй цэнэтэй.

	Ногоон сүрэл нөөцлөе!

	Цагаан болголгүй үүцлэе!

	1981—10—11

	ИЙМ ҮҮРЭГ

	Уралдаанд авах үүргийг

	Учир зүйтэй хийхээр

	Сум-нэгдлийн төлөөлөгч

	Суурь, бригадад гарч гэнэ.

	Хугацаат хоногоос өрсөж

	Хувиарт ажлаа бөөцийлөөд

	Түргэн буцахыг яарсан

	Төлөөлөгч түүний толгойд

	Өрх, суурь бүрээр

	Үүрэг авахуулна гэдэг

	Хийж барамгүй яршигтай

	Хэцүү даваа санагдаж гэнэ.

	Авах үүргийг түргэвчлэх

	Арга тэгээд сэдэж гэнэ.

	Суурийн нэгдсэн үүргийг

	Шууд хийхээр шийдэж гэнэ.

	Буухиалж ирсэн төлөөлөгч

	Бушуухан үүрэг төлөвлөж гэнэ.
Бригадын удирдах хүмүүс ч

	Баталж гар өргөж гэнэ.

	Дэмжиж баталсан үүргээ

	Хамжиж цөмөөрөө хуулж гэнэ.
Хувилж олшруулсан доороон

	Хурдалж яаран тарааж гэнэ.

	Ямаан суурийн Ядам гуайд

	Эхний хувийг гардуулж гэнэ.

	Тэмээн суурийн Дэмчиг гуайд
Дараахь хувийг атгуулж гэнэ.

	«Эхээс гарсан төлийг

	Ерэн хувиар бойжуулна!» гэсэн

	Эхний мөрийг уншуутаа

	Ядам өвгөн гайхаж гэнэ.

	— Зуун хувиар бойжуулдаг

	Зуу-зуу хөөрхөн ишигнийхээ

	Арван хувийг нь яадаг билээ? гэж

	Авгай, хүүхдээсээ асууж гэнэ.

	Өлийн бригадын тэмээчин

	Өндөр хочит Дэмчиг гуай

	«Үхлийг багасгана!» гэсэн

	Өөрийн үүргийг үзүүтээ

	Ганц ч малын гарз

	Гаргаж яваагүй болохоороо

	Оны үүргийн учрыг

	Олж цөхрөн гэюүрч гэнэ.

	Суурь бригад даяар

	Шуугиан тэгтэл дэгдэж гэнэ.

	Шуурхай үүргийн тухай

	Шүүмжлэл яриа үүсэж гэнэ.

	— Наян естэй Намдаг өвөөд

	Наймыг төгсөх үүрэг ноогджээ.

	Таягнаас салдаггүй Тамжид эмээ
Тарвага мянгыг агнахаар байжээ.

	Тохилог байшинтай 

	Тогтох манаачийг

	Дотуур бүрээсээ шинэчил! гэжээ.

	Эм хоньтой Эрдэнийн суурь

	Эмнэг хангалгүй болно! гэжээ.

	Сувай тэмээтэй Сугар өвгөнийх

	Сүүний ноогдлоо биелүүлнэ! гэжээ.
Холбоо нуураас холддоггүй айл ч

	Ховоот худаг ухах болжээ.

	Амлалт үүргээ ноднин биелүүлж

	Алдар медалиар энгэрээ мялаасан
Балдан даргатай барилгын хэсэгт

	«Бригад байгуулах» үүрэг байжээ.

	23



	




	Хоомгой ийм үүргийг

	Хот айлаар тараасан

	Хачин жигтэй явдлын

	Хачир чимэг нэмэгдэж

	Суга таягтай Сумъяаг

	Сумын наадамд түрүүл! гэжээ.
Хүргэн хүүг минь өөрийг нь
Хүүхэд төрүүлэхийг даалгажээ! гэж

	Ялимгүй өсгөх дуртай

	Янжин чавганц давсалж гэнэ.

	Яг түүнийг янзаар нь

	Ёргио Чанцаа дамжуулж гэнэ.
Хонон ӨНЖИН ЗОЧЛОХДОО
Үнэн сэтгэлээс танилцсан
Хонин суурийнхан хүртэл
Өөлж шоолж эхлэхээр нь
Суурийн үүргийг дэвшүүлсэн
Сумын төлөөлөгч сандарсан ч
Өөрийн «Бүтээлийг» хамгаалж
Өчгөө ч амархан өгсөнгүй.
Бригадын дарга нар бүгдээрээ
Баталж дэмжсэн болохоор
Жирийн малчин та нар
Жимийж суух нь зүйтэй юм.
Хариуцаж авсан үүргээ
Ханынхаа толгойд өлгөчих!
Шалгалт малгалт ирвэл
Шалавхан гаргаад үзүүлж бай!
Сумын буухиа төлөөлөгч
Сургаж ийнхүү зөвлөсөн гэнэ.
Өрх бүрийн хананд
Өнөө үүрэг ч өлгөгдсөн гэнэ.

	Хоомгой үүргийн тухай
Хошигнож шоолон ярилцсан ч
Хойшоо яарсан төлөөлөгч
Хормой хийсгэж буцсан гэнэ.

	1976

	ЭРЭЛ

	Уралдаан дүгнэх төлөөлөгч
Аймгийн төвөөс ирэх

	Урьдал цухас сураг
Сумын дарга авчээ.

	— Төл бойжуулах уралдааныг
Түргэн шуурхай дүгнэдэг! гэж
Түм буман мэдээ

	Түрүүнд нь илгээсэн болохоор
Энэ талаар ямар ч

	Эгзэг гаргахгүй бодол
Сумын даргын тархинд
Сум шиг харван буужээ.

	Тэгээд юу бэлтгэхээ
Толгой дараалан бодов
Тэргүүний бригадад шилжих
Торгон дарцгаа үгүйлэв.
Харилцуур утсаа залгаж
Хариуцлагат нөхдөө цуглуулав.
Дарцаг хаана явааг

	Дараалж цөмөөс нь лавлав.
— Үнэтэй торгоор урласан
Үзэмж сайтай дарцаг

	Өнгөрөх оны хавар
Үзэгдэж байсан! гэцгээвч

	Хаана чухам байгааг
Хэлэх эзэнгүй мухардаж
Хадгалж байсан хүн нь



	




	Дарга өөрөө болжээ.
Цалинт дарцгийн мөрийг
Цаг алдахгүй хөөх
Зарлиг төдхөн бууж
Зарлага элч томилогдов
Шуурхайлж хийх эрлийг
Шууд гардах хүмүүс
Сумын даргын өрөөнд
Анх эхлэн орж

	Өргөн хүрэн ширээн дэхийг нь
Задалж ухаад гарсангүй.
Өндөр төмөр шүүгэн дэхийг нь
Залгуулж буулгаад харсангүй.
Өргөж даамгүй цүнхийг нь
Сэлгүүлж үзээд олсонгүй.
Өлгүүр сахьдаг пальтог нь
Сэгсэрч гөвөөд ойчсонгүй.
Онцгой чухал эрэлчид
Тэндээс гарч одов.

	Орлогч даргын конторт
Тэгээд дараа нь оров.

	Овойж товойсон бүхнийг
Дарж үзээд олсонгүй.

	Ойрдоо асгаагүй хогийг нь
Онгилж ухаад гарсангүй.
Шавар зуухных нь ар луу
Шагайж хараад байсангүй.
Шаралсан хавтаст хэргүүдий нь
Сандарааж сөхөөд таарсангүй.
Шар сампингийнх нь эрихийг
Шажигнуулан дэмий гүйлгэж
Санаа алдан гиюүрэн

	Шанаа тулан сууцгааж
Байвал зохих газрыг



	




	Баахан тунгааж бодоод
Баруун, түлээний хашаа руу
Байдаг хурдаараа жирийлгэв
Эгнүүлж хураасан модыг
Нураан зайлуулж үзэв.
Эмхэлж овоолсон зомголыг
Тараан задалж ажив.

	Адаг сүүлдээ бүүр
Арга чаргаа барахдаа
Авгай, хүүхдийн халаасыг ч
Атгаж, тэмтэрч уурлуулав.
— Иймээ, тиймээ юмыг
Элдвийн хог гээд хаячихдаг
Этгээд зантай цэвэрлэгч
Эгзэгтэй байж магадгүй гээд
Мандал толгойн цаахантай
Машинаар асгадаг хогийг
Магадлан шалгах групп
Маш яаралтай гаргаж
Хүрз, царил зэвсэгтэй
Хүч нэмсэн «арми»
Хөсөг унаагаар хангагдан
Хүрэлцэж доороо очоод
Учиргүй овгор хогуудыг
Улыг нь цухуйтал ухаад
Уралдааны дарцаг байтугай
Өөдөс даавуу ч олсонгүй
— Одоо ингээд яах вэ?

	— Олох л хэрэгтэй гэлцэв.
— Төлөөлөгч ирэх дөхлөө
Түргэлье! гэж сандрав
Харилцуур утсаар нэг нь
Хааш нь ч юм бэ залгатал
Хахир дуутай эр

	Хачирхаж галхсан янзаар:
-- Төмөр, модоор ноцолддог
Төвийн бригад манайд
Төлийн дарцаг хаанаас
Төөрч ирэх вэ дээ! гээд хөхөрчээ.

	(Тэгээд)

	Мал бригад бүрийд

	Машинтай төлөөлөгч томилж
Зуур замдаа сааталгүй
«Зууд нь» хүргэж хурдлаад
— Сураг чимээ сонсогдвол
Шуурхай мэдээ дамжуул! гээд
Сумын холбооны залгагчийг
Сууж чагнахыг зарлигдав.

	Бүлтэгнэж сандран довтолсон
Буухиа хэдэн төлөөлөгч
Бүх л бригадаар тойрч
Будилсан эрлээ сураглаваас
— Уралдаан зохиох талын
Урт тогтоол л сонссоноос
Учиртай тийм дарцаг
Угаасаа хараагүй гэцгээж
Аль ч уулзсан хүмүүс
Алмайрч гайхан өчив.

	Амаа таглуулсан эрэлчид
Аргагүй мухардаж буцав.

	— Олох аргагүй дарцгийг
Одоо тэгэхээр яахав!

	Овоорсон шоргоолж шиг үймэрч
Оргүй хоосон сууцгаах уу?

	— Өнгө сайтай торгоор
Үйлдвэр бригадад захиалж
Өлзий хээгээр чимэглэн
Өнөөдрийн дотор оёулья.



	




	— Угалз, хээ шагладаг
Уран хэдэн үйлчид нь
Урждараас эхлэн амраад
Улсын амралтанд талийсан.
— Дэмий цаг барж
Тээнэгэлзэж суугаад яахав.
Тэрний оронд харин
Дээрээс нохой дуудуулъя.
— Сандаг зоо-гийн хэлдэг
Санадаг л санааны нэг! гэж
Сайшааж цөмөөр дэмжээд
Санд мэнд ухасхийж
«Үнэт чухал зүйл
«Өрнөл» нэгдлээс алдагдлаа.
Үнэрч сайн нохой

	Өнөөдрийн дотор ирүүлээч!»
Яаралтай ийм цахилгаан
Аймгийн сэргийлэхэд явууллаа.
Яг дуудсан даруйд нь
Яггүй ч нохой илгээжээ.

	Арав гаруй медальтай
Алдартай тэр нохойг
Авч ирсэн залуу нь
Урт оосроор хөтөлж
Нэгдсэн конторт оруулж
Мөрдөх замд нь тавьтал
Нэлээд өрөөгөөр шиншилж
Нэг хэсэгтээ саатсанаа
Сумын даргын сууцан тийш
Шулуухан үнэртэж давхиад
Суман хүрэн хаалгаар нь
Шударч дайран ороод
Урт тавиур дээр хураасан
Ундуй сундуй барааг нь

	Урд хөлөөрөө самардан
Ухаж, архирч байгаад
Умайтал үнгэгдсэн дарцгийг
Угзарсаар байгаад гаргажээ.
Үүнийг харсан хүмүүс
Үг дуугүй мэлэрч

	Бие биеэ дэмий

	Битүүхэн ажиж зогсов,
Сум-нэгдлийн дарга
Юм хэлж ч чадахгүй

	Суудал дээрээ салганан
Хөлс дуслаан мэнчийжээ.

	Өнгөрөх оны хавар

	Өндөр шагналын дарцгийг

	Өлөнтийн бригадад гардуулахаар
Өөрийндээ авчирч орхичихоод
Мартамхай нь дэндсэн дарга
Маапаан тарьсан нь энэ байж!

	Магадлан мөрдөгч нохой
Мадаггүй олсон нь тэр байж!

	Суманд болсон явдлын

	Сураг төдийг сонссон

	Сул дэгс яриатай

	Сумьяа авгай хачирлаж:

	— Нэгдлийн агуулах тоногдоод
Нэхүүлч нохой тавьж
Нэртэй том хулгайчийг

	Нэвсэртэл нь ураад барьж гэнэ.
Аймгийн шүүх түүнийг

	Агчийтал нь хүлж аваачаад
Айхавтар бат шоронд

	Алдахааргүй чанга хориод

	Ам өчгийг нь асууж

	Ахин дахин байцаагаад

	Арван жилээс доошгүйгээр
"Авах"-аар төлөвлөж байгаа гэнэ.
Давстай ийм цуурхал

	Даамжрах төлөвтэй болоход
Тархаж түгэх замыг нь

	Тас цохин зогсоох

	Хэлэмгий хэдэн төлөөлөгч
Хэсэг, сууриар аялж

	Хэрэг явдлын үнэнийг
Хэм ёсоор нь залруулжээ.

	1980

	ТААРСАН ХОЁР

	Хот, хөдөө газрын
Хоёр дарга уулзаж гэнэ.
«Амжилт бүтээл» гаргасан
Арга «туршлагаа» ярилцаж гэнэ.
Нэгдлийн «хашир» дарга
Ний нуугүй яриаг эхэлж гэнэ.
Үйлдвэрийн дарга түүнийг нь
Өлгөж аваад тохилж гэнэ.

	— Манай нэгдэл гэдэг
Мандаж байгаа айл!

	Мал өсгөх төлөвлөгөөг
Гэндэж алдаагүй зүйл!
Үхэр, адуу, тэмээг
Өсгөж чадаагүй, хороосон! гэж
Өнөө жилийн тооллогоор
Өөдгүй үг цухалзсан ч
Ямаа, хонь хоёроо
Ялимгүй өсгөсөн болохоор
Богийн тэр тоогоороо
Бодын хорогдлоо бөглөсөн! гэж
Таван хошуу малаа
Төрөл бүрээр нь өсгөх
Таван жилийн төлөвлөгөөг
«Тавьж тууснаа» бухаж
Тэмээг ямаагаар нөхсөн
Дэндүү сонин «туршлагаа»
Адууг хониор орлуулсан

	Андуу гэнэн «санаачилгаа»
Нэгдлийн дарга нөхрөө
Дэлгэж тавин ярихад нь
Үйлдвэрийн дарга найз нь
Өлгөж аван дэмжээд:
— Манай үйлдвэр ч гэсэн
Танай нэгдлээс дутахааргүй.
Маш чухал «санаачилга»
Бас бид хэрэглэсэн юм.
Оны эхний үеэс

	Өндөрхөн үнэтэй зүйлийг
Овоохон тоогоор гаргасан нь
Өнөө жил тусаллаа.

	Том хүний гутал
Гурвыг оёно гэдэг бол
Тоодгор жаалын бойтог
Арвыг хийснээс ашигтай.
Цамц, өмд оёсноос
Цагаан бүрээс шидвэл
Гардаж хийхэд ч хялбархан
Гарах үнэ нь ч түлхүүхэн! гэж
Өргөн олныхоо хэрэгцээг
Өчүүхэн тэдий ч хайхралгүй
Үйлдэхүүний нэрийн төлөвлөгөөг
Үнийн дүнгээр тагласан
Сонин «туршлагат» нөхрийнхээ
Баримт жишээтэй ярихыг
Сонсож чагнасан нөгөөх нь
Өндөрт өргөн дэвэргэж:
— Овсгоо сүйхээ гэдэг
Хэзээ ч чухал байдаг,
«Олон жилийн хаширын»
Хэргийг гаргаж! гэж магтжээ.
Давслагч хоёрын «амжилтыг»



	




	Таашааж хэн ч дэмжсэнгүй,
Таарсан хоёр гэсэн
Шоолсэн үг гарч гэнэ.
Тэмээ, ямаа хоёрыг
Тэнцүүд тооцон дүйлгэж

	Гутал, бойтог хоёрыг
Адилд тоолон гүйлгэж
Төрлөөр ӨСГӨх МаЛЫГ
Толгойн тоогоор хаацайлдаг
Түмэн олны хэрэгцээг
Үнийн дүнгээр хийцэлдэг
Хоёр даргын «туршлага»
Тарж түгвэл осолтой.

	Ховор тийм «нээлтийг»
Дарж өгвөл зохилтой.

	1976



	




	"ХӨЕӨ" ХҮРЛЭЭ

	Өглөө оройгүй зажлах
Өөхтэй мах шуудайд нь!

	Аагтай цайнд хөвүүлэх
Ааруул, өрөм хүүдийд нь!

	Ангаа тайлах увидастай
Айргийн сайхан борвинд нь!
Бороо орвол «аврах»

	Боломжийн нэрмэл богцонд нь!
Зайдуу гарсны хэрэг

	Замагт буу мөрөнд нь!
Бурхи, тарчийг гэнэдүүлэх

	Урхи, хавх ганзганд нь!
Өлийн голын Хүрлээ
Өвс хадланд зэхэв.

	Өргөн айлсалтаар тойрч
«Өөрийн хувийг» ч нэхэв.

	Идэж, уух хоёрыгоо
Элбэг дэлбэг базаасан

	Ээрэм талын ногоог
«Эргүүлж хаях» энэ хүн

	Мөр цохих хадуур нь
Мөлгөр иртэй тахирхан
Мөрлөж барих иш нь
Мөчир төдий ахархан
Алх, дөш багажаа
Айлын хүндээ даатгасан
Хамуур, сэрээг нь асуувал

	



	




	Хангайн бургасанд «даалгасан»
Бухал, нуруугаар дарах

	Бузгай сайхан амлалттай

	Өвөлжөө, хаваржаанд татахад
Үлгэр үзүүлэх үүрэгтэй

	Ийм нэгэн хадланч

	Зуны сард хөдөлсөн юм.

	Илтгэл, тогтоолд ч дурдмаар
Хэнээс ч сүртэй мордсон юм.
(Тэгээд)

	Тодхон улаан майхан нь
Халзангийн даваанд боссон юм.
Тогоо, шанага хоёр нь

	Хамгийн түрүүнд «ажилласан» юм.
Өөхтэй тарган махыг

	Тэвш дүүргэж чанасан юм.

	Өрөм, бяслаг тэргүүтнийг

	Майхны хөл рүү сэврээсэн юм.
Борви дүүрэн айргаа

	Босон, суун балгалсан юм.
Боломжийн чанга нэрмэлээ
Босоо, суугаа залгилсан юм
Наран тонгойх үед

	Нарийны ферм рүү жирийсэн юм.
Маргааш өдөр нь залгаад
Мандалын суурь луу жилийсэн юм.
Ханхай том майхан нь

	Хадлангийн талбайд онгосон юм.
«Нүгэлт» хэдэн хавх нь

	Нүхний аман дээр зэвэрсэн юм.
Агь, хиагийн шим

	Алга болохын даваанд

	«Айл хадсан» хадланч
Аргагүй буцаж ирсэн юм.

	Өндөр уулын оройд

	Цас бударсныг харсан юм
Өргөн голын захад

	Мөс тогтсоныг мэдсэн юм
Цадиггүй хадланч тэгээд

	Царай даран урвайж

	Цагийн хүйтний зарлигаар
«Түргэн жагсаал» авч

	Оготоно, хулганын хөеө рүү
Шуудай сугавчлан гүйсэн юм
Овойж шовойсон бүхнийг
Шуухитнан, шуухиран түүсэн юм
Хөөрхий түүнд тэгээд
«Хөеө Хүрлээ» гэдэг

	Хөөрхөн шог хочийг
Хүн олон өгсөн юм.

	1980

	ХАЛУУН ШЕФИЙН ТУС

	Тустай шеф маань ирвэл

	Туурга, дээврийн ашигтай
Тугал, унаганы нэмнээг нь
Залгаж зүйвэл дээвэртэй.

	Ишиг, хурганы элгэвчийг нь
Эвлүүлж оёвол туургатай.

	Халуун шеф маань ирвэл
Хариулж барамгүй хишигтэй.
Хайрцаг, хайрцгаар лааг нь
Харамгүй асаасан ч жилээ даана.
Авдар, авдраар чүдэнзийг нь
Асгаж савирууллаа ч оноо тээнэ.

	Холын шеф маань ирвэл
Хосгүй сайхан дэмжлэгтэй.
Хоньчин, төлчнийг нь зарчихаад
Хоногоор нойрсовч бололцоотой.

	Хоршоо хэсэж залчихаад
Сараар нооровч боломжоотой.

	Халамжит шеф маань ирвэл
Хаанаас ч оломгүй ачлалтай.

	Хашаа, хороог минь засаад
Хаваржин шуурсан ч алзахгүй,

	Амины ажлаа бөөцийлөөд
Алга болсон ч ажрахгүй.

	Асрамж ихтэй шеф маань

	Алсаас түргэн ирвэл

	Аливаа ажлаа даалгачихаад
Амарч жаахан жаргана даа!

	1980

	ТАЙЛАН

	 

	Хахир өвлийн улиралд

	Хамгаас давуу бэлтгэлээ! гэж
Дэлэм урт тайлан

	Дээш нь барьсан гэв үү» та?

	Бүтээж хийсэн бүхнээ
Бүртгэж мэдээлэх нь зүйтэй ч
Байран газар дээр нь очихоор
Бажгадаж сандарсан гэв үү, та?
Өвс тэжээлийн төлөвлөгөөгөө
Өнтэй намраар биелүүлсэн гээд
Өвөлжөө, хороондоо таталгүй
Үхэрт шоглуулсан гэв үү, та?
Нүүрс, түлээний талаар
Нүүр халаахгүй гэчихээд
Цаасан гэрээ хийснээс
Цаашаа хэтрээгүй гэв үү, та?

	Байр сууцны дулаалга
Бахадмаар гэж илтгэчихээд
Эхний жаврын үлээлтээр
Эрүү «зодолдуулсан» гэв үү, та?
Дэлэм хэрийн байтугай
Дэлхийг бүтээх тайлан ч
Тэсгим өвлийн хатуутай
Тэмцэж хаацайлдаггүй болохоор
Ууртай догшин өвөл гуай
Уучлахгүй байж чадна шүү.

	Урин хаврын тэнүүнтэй

	Уулзахгүй болчихож ч мэднэ шүү.

	 

	1977

	АЛАГ МАЙХАНТАЙ ОТОРЧИН

	 

	Зудын хуяг болсон
Зузаан таргын аянд
Зуун түмэн малчин
Зуны сардаа жигдрэхэд
Хонин суурийн тэр гуай
Ховхорч хөдлөөгүй сонин!
Хоёр морины шалаанд
Хохирч унасан шиг хачин!
Бригад, хэсгийн удирдлага
Байн байн шаардахад
Баруухан талынхаа жалганд
Багахан майхан дэрвүүлсэн
Аймаг сумын хэн ч
Ам нээх аядвал
— Алсын оторт гарсан гэж
Алаг майхнаа заадаг.

	Гэлээ ч гэсэн тэдний
Хонин сүрэг доройхон!

	Гишгэлж тагтаршсан бэлчээрт
Ходоод гэдэс нь дундуурхан!
Хавиа «бүртгээд» тэр гуай
Халамцуу голдуу маадгар!
Хариуцсан сүрэг нь харин
Хавраасаа салаагүй пөөдгөр!
Халгаатай ийм оторчин
Хааяа бас таарах юм
Хахир өвлийг ирэхээр
Харин яахыг нь мэдэхгүй юм.

	1980

	ӨСДӨГ, ХОРДОГ ХОЁР

	 

	Амины малаа та
Ахиулж өсгөсөн мөртөө
Нийгмийн сүргийг харин
Нэлээд хороосон гэл үү?

	Өөрийн тань гардаж малласан
Ижил хоёр сүрэг

	Өсдөг, хордог хоёрын
Учир юунд байна вэ?

	Нэгдлээс өгсөн бордоогоор
Хувийн хэдээ тордсон гэв үү?
Нийгмийн буянт сүргийг
Нүд үзүүрлэн шордсон гэл үү?
Хөхүүн тавлаг хороонд
Амины чинь мал тохилсон гэв үү?
Хүйтэн жаврын хайрууд
«Өгсөн» сүрэг хохирсон гэл үү?
Шефээс ирсэн нэмнээгээр
Өмчний хэдээ болгосон гэв үү?
Шинжгүй муухай зангаар
Нэгдлийн сүргийг холгосон гэл үү?
Амины малаа та
Ахиулж өсгөсөн мөртөө
Нийгмийн сүргийг харин
Нэлээд хороосон гэл үү?

	Өөрийн тань гардаж малласан
Ижил хоёр сүрэг

	Өсдөг, хордог хоёрын
Учрыг хэлбэл энэ л байна.

	ТАРЛАН ЦООХОР, ТАРГАН АЛАГ ХОЁР

	1

	Намрын сарын сүүлхэнээр

	Мал заазлаж эхэллээ.

	Нарийн мэргэжлийн мэдэлтнүүд
Нааш цааш хөлхлөө

	Өвс зажлах шүдгүй

	Өтөл хөгшнийг нь ялгалаа.

	Өвөл үдэх бядгүй

	Өвчтэй доройг нь салгалаа.
Үхэр маллагч «тэр» гуай

	Үнээ нэгийг цохууллаа.
Өвлийн идэштэй болсондоо
Санаа амран цогиуллаа.

	2

	— Аацга баацга булхайсан

	Арьс нь язартлаа бялхайсан
Араа, шүдээр залуухан

	Алаг үнээ хааччихав?

	— Хонгор намраар заазалсан
Хоолонд тохоон пайзалсан
Тарлан цоохрын золиосонд
Талийгаач болгон зажилсан!
Хүйтэн ийм яриа

	Ам дамжин сэдрэв.

	Хойтон хаврын нь үед
Гэм буруутан нь тодров.



	




	3

	Зааз хэмээн цохуулсан

	Тарлан цоохор үнээг
Залийн эзэн «тэр» гуай

	Тарган алгаар сольж
Өвлийн гүнцэг болгосон
Хаяа хормой нь цухуйж гэнэ.
Өөдгүй тийм сувдаг
Хааяа бас байдаг л гэнэ

	1978—4—23.

	МАЖИЙСАН ТӨЛӨГНИЙ ЯВДАЛ

	 

	1

	Сумын малын эмч гэж
«Суумал» эр байдаг юм.
Суурин гэрээсээ цухуйж
Сууриар орохгүй уддаг юм.
Аргалант бригадын хоньчин
Ашигч этгээд байдаг юм.
Авах завшихын төлөө л
Амиа тавьж гүйдэг юм.
Зальхай сувдаг хоньчин
«Уран» арга сэдэж
Залхуу хойрго эмч
Урхинд нь гүйж орсон
Өөдгүй өөлөм явдлыг
Шүлэг болгон өрж
Үнэнч биш тэдэнд
Шүүлэг болгохыг зорилоо.

	2

	Хархан амиа хичээсөн
Тэр нэгэн хоньчин
Хашин хойрго эмчийн
Хайнга хийг нь тааруулж
Албаны малаас давуугаар
Арчилж тордож байдаг
Амины хонин сүргээсээ
Амьсгаа хураасан төлгөнд
Нийгмийн мал болгож

	Хийсвэр магадлагаа аваад
Нэгдлийн тарган иргийг
Хийдүүлж завшихыг бодсон юм.

	3

	«Хосгүй» суудалт эмчийг
Арай гэж нэг ирэхэд нь
Хомхой сувдаг хоньчин
Араар нь ганц тавихаар
— Нийгмийн хэдэн мал
Нэг л уруугаа байна.
Нойр хоолгүй ноцолдовч
Ном нь буруугаа байна.
Эмч та ядаж

	Эргэж тойрохгүй удах юм
Эмгэн бид хоёрт
Эм тан нь дутах юм.

	Эргүү тойруу нь юм уу
Шүдээ хавирч гулдайгаад
Эвхрэг цовхорго нь ч юм уу
Нүдээ хялайлгаж гүлдийгээд
Хэд хоногийн өмнө

	Нэгдлийн нэг хонь үхчихлээ,
Арьс, мах нь ялзраад
Аргалж чадалгүй хаячихлаа.
Албаны мал болохоор

	Эвэр, турууг нь хадгаллаа! гээд
Хувийн хониноосоо эндсэн
Хурган чинээ төлгөө

	Нэгдлийн хонь болгож
Нэрвэгдлийн магадлагаа аваад
Хариуцсан нийгмийн сүргээсээ
Хамгийн сайныг нь завших

	Зальт нарийн аргаа

	47



	




	Залгаж угсруулж хийжээ.

	4

	Ханат гэрээсээ хөндийрч
Харьяа өрхөөрөө ордоггүй
Халуун хөнжлөөсөө өндийж
Хашаа, хороо руу хардаггүй
Бөх зүрхтэй эмч

	Бүлтийж хэсэг сууснаа

	Бүүр сүүлдээ тэгээд

	Бүлх залгисан шиг байснаа

	«Эмч та ядаж

	Эргэж тойрохгүй удах юм.

	Эмгэн бид хоёрт

	Эм тан нь дутах юм» гэсэн

	Эгзэг дэгээтэй үгэнд

	Ихээ сэжиг төрж

	Эв зүйг нь олохгүй бол

	Эргэж бууж ч мэдэх нь! гээд
— Өвчний нь шинжийг яриач гэж
Ужиг яриа үүсгэснээ

	Өдөр гараг нь хэдийд вэ? гэж
Өчиг мэдүүлгийг нь авснаа
— Үхсэн хойно нь магадлах
Яггүй төвөгтэй ажил ч
Өө сэв гарахааргүй

	Шаггүй сайн оношлов оо! гээд
— Шүдээ хавираад гулдайсан нь
Бадайрч халуурсны гэм дэг!
Нүдээ хялайгаад гүлдийсэн нь
Балайрч солиорсны тэмдэг!

	Энэ хонь тэгэхээр

	Эргүү өвчнөөр үрэгджээ.

	Эмнэж домнолоо гэсэн ч

	4«



	




	Эдгэрэх найдваргүй хорогджээ! гээд

	Мэдэл ихт эмч гуай

	Өвчний магадлагаа бичиж

	Нэгдлийн буянт сүргээс
Нэгийг нь «нисгэж» орхижээ.

	Им тамга хийсэн бол
Ингэж нэгдэл хохирохгүй сэн!

	Эмчийн хариуцлага байсан бол
Ичгүүргүй зальтантай тохирохгүй сэн!

	1976



	




	ХОЁР ХУРААЛТ

	Хавар, намар хоёрт
Хоёр хураалт хийдэг
Ховор хачин «туршлага»
Нэгэн аж ахуйд гарчээ.

	Тал хөндийг бүрхсэн
Тариа, ногооны ургацаа
Тавиун намрын улиралд
Хурааж авуутаа тайвширч
Трактор комбайнаас эхлээд
Таатай олон техникээ
Талын энгээр тарааж
Дараа хавартай золгоод
Урин хавар айлчилж
Уринш хагалгаа болоход
Тарааж «шидсэн» техникийнхээ
«Дахин хураалтад» ордог гэнэ.

	Налгар намрын улиралд
Ургацаа хураах нь хосгүй ч
Намарт техникээ тарааж
Хаварт «хураадаг» нь ямар вэ!

	1977

	ТӨЛӨӨЛДӨГГҮЙ ТӨЛӨӨЛӨГЧ

	 

	ШАТ

	 

	Хөрш нутгийн өвөө
Хүсэлт тавьж гүйсэн
Хөөрхий хөгшний зам
Хөвөрч багагүй сунасан
Хөгтэй нэгэн тохиолдлоо
Шүүрс алдан хүүрнэснийг
Хүнд суртлын эздэд
Шүлэглэж сонсгохыг зорилоо.

	 

	X

	 

	Хаана, хэнд гэдгийг нь

	Хамаагүй хэлээд ч яахав.
Ямар хүсэлт байсныг нь
Яг тоочоод ч юххэв.

	Эхэлж уулзсан хүн нь
Төвөггүй шийдчихэж болох
Энгийн хүсэлт гэдгийг л
Цухас товч дурьдая

	Аргагүй учраа гаргаж
Ажлын чөлөө аван

	Алс зайдуу нутгаасаа
Аймаг алгасан ирсэн

	Буурал настай өвөө

	Буусан танилаараа газарчлуулж
Зорьж гарсан газраа

	Зовлонгүй амархан олоод
«Багахан энэ хүсэлтийг минь
Баараггүй шийднэ!» гэж найдаад
«Байцаагч» гэсэн хаалга руу
Эхлээд анх оржээ.

	Учирлаж ярих зүйлийг нь
Удаахан ч сонсох тэвчээргүй
Босож, суух нь зэрэгцсэн
Бондгор цагаан залуу

	Уламжилж ярих нь уу? гэмээр
Утсаа ухасхийн шүүрснээ

	Урдахь цаасаа авч
Угалзруулж элдвийг сараачаад
— Хэрхэн яаж шийдэхийг
Хэлж би чадахгүй юм.

	Хэлтсийн даргатай өөрөө

	Тулж уулзвал болох юм гэжээ.

	Тэгэхээр нь:

	«Суга шийдэх» хүн дээрээ
Шууд орох гэтэл

	Суудал нь хоосон онгойгоод
Сураггүй гарсан байжээ.

	Бүтэн өдөр түүнийг

	«Бүлх залгин» хүлээгээд

	Ажил тарахын даваан дээр

	Аз болон учирвал

	Тухайлж ярьсан зүйлийг минь
Тунгаах, үгүй нь ч мэдэгдэхгүй
Тушаал, тогтоолын хуулбар
Тулгаж уншиж эхлээд

	— «Хэнийг та таних уу?» гэж
Хээгүй асуулт тавьснаа

	- Хэзээ буцах вэ? гэчихээд
Хэлэх хариуг минь ч сонсолгүй
— Орлогч дарга дээр та
Орж ярих нь зохистой юм,
Одоогоор хөдөө яваа ч
Ойрмогхон ирэх учиртай! гэв.

	Тэгэхээр нь:

	Дөрөв, тав хоног
«Мэдэлт» даргыг нь хүлээгээд
Дөнгөж ирсэн сургаар нь
Мэндийг нь айлтган уулзтал:
— Орон нутгаараа ороод
Өчигдөр л би ирлээ.

	Орой манайхаар та
Оч л доо, яахав! хэмээн

	Хаана нэгэн хүнтэй
Тал засан яриад
Харилцуур утсаа тэгээд
Тарр хийтэл тавилаа.
Он жилийн цөөнгүйд
Олныг үзсэн нь илтхэн
Овор суусан түүнийг
Ойлгох ч болов уу! гэтэл
«Ойрын» шилээ аваад
Нүүр өөд эгц харснаа
«Одоо бол бол та
Олон юм ярилтгүй.
Маапаантай ийм асуудлыг
Манай хүн шийдэхгүй.
Жинхэнэ дарга дээр одоо
«Жирийгээд орчих» гэв.



	




	Тэгэхээр нь:

	Хамгийн том дарга дээр нь
Халз орохоосоо халширсан ч
Хаа холоос зорьсон
Хамаг зорилгоо бодоод
Үгээ юу гэж эхлэхээ
Өөрийн хувьд сургуулилаад
Өмссөн зүүснээ ч янзлаад
Үүдэнд нь хүрээд очтол
Нарийн бичгийн дарга
Нахилзсан цагаан бүсгүй
Насаар арай ахимагдуу
Намхан хүүхэнтэй аминчлан
— Урт түрийтэй гутал
Урд дэлгүүрт гарах гэнэ.
Өнөө хүнээрээ чи
«Өвгөндөө» авахуулж өгөөч! гэж
Тас тас хөхрөөд
Янжуур чамирхан зууснаа
— Та юу гэж яваа вэ? гэж
Таагүй янзаар хараад
— Манай дарга өнөөдөр
«Хүн авдаггүй» өдөр гээд
Маш аминчлан учирлавч
Хүргэх янзгүй ширэвлээ.

	Тэгэхээр нь:

	«Хүлээн авах» өдрийг нь
Хүлцэн тэвчиж хоноод
Хүн, хүнээс эртлэн
Хөл сунган ирээд
Давхар хаалгатай өрөөний
Чанх хойморт суудаг

	Даамай том дарга дээр

	Анх бараалхаж орвол

	— Боловсон хүчинтэй уулзвал
Болох юм биш үү? гэснээ
— Бичиг хэргийн эрхлэгчид
Бичээд өгчих! гэлээ

	Тэгэхээр нь:

	Нэгэн гол усны

	Танил хүүгийндээ очиж

	Нийнуугүй үнэн байдлаа

	Нэгд нэгэнгүй бичүүлээд

	Маргааш өглөө нь мөн л

	Маш эртлэн харайж

	Бичиг хэргийн эрхлэгч дээр

	Биеэр бас л ортол

	— Орон нутгийн дэвшүүлэггүй бол
Огт авах номгүй ч гэх шиг

	Олон юм нуршин

	Ойворгон загнаж дүрэмдэхэд нь
«Дээд хаан эзнээсээ

	Дэргэдэх хаалгач нь хэцүү» гэдэг
Дээр эрт үеийн

	Шооч үг санагдсан ч

	— Дарга танд өгөөрэй гэсэн гэж

	Дахин, дахин гуйж

	Арга учирлан бөхөлзөж

	Арай гэж түүнээ атгуулаад
Алсаас ирсэн тэр гуайн
Аяны зам ч төгсөж

	Албан газраасаа авсан

	Амины чөлөө нь ч дуусчээ
Зорьсон хэргийн бүтэмжгүйд
Итгэл гонсгор гэлээ ч

	Ирсэн замаа дагаж
Эргэж одох болжээ.

	Ахлах дээд даргаас
Сайхан хариу ирнэ! гэж
Алс тэртээ нутгаасаа
Сааргүй тэвчин хүлээтэл
Сарын дараа арай гэж
«Саатсан» шийд нь ирж
Уртхан замыг туулсан
Уйтгарт намтар ч төгсжээ.
Эрэлт, хүсэлтийнх нь хэрхсэнийг
Илчилж бичээд ч яахав.

	Эхний уулзсан байцаагч нь л
Голчилж шийдсэн байжээ.

	Үзэж, сонсуут л хариулчихаар
Өчүүхэн жижиг зүйлийг ч
Өөрийн биеэс зайлуулан
Өөд нь шатлан дамжуулж
Хүн ардынхаа хүсэлтийг
Хүлцэж болшгүй хохироож
Хүнд суртлын намагт
Хөл алдан шигдсэн
Үрэгдэл, чирэгдлийн эздийг
«Хорогдол» болгон хасалтай.
Өрөгдөл, хүсэлтийн хариуг
Дарагдал болгодгийг засалтай.

	1979

	Тамирын гол



	




	ИЙМ нэгэн зөвлөлгөөн

	Байгаль орчныг хамгаалах талаар
Багагүй бид ярьж суулаа.

	Биетэй ажилд хөдлөн орж
Би, чи үгүй хүчлэн зүтгэе!

	Хануйн адгийн хэсэг төглийг
Хамгаалах ажилд эхлээд оръё гэж

	Аж ахуйн дарга зөвлөгөөнд мэдэгдэж
Ажилчдын санал сонсох болжээ.

	— Тэнд байдаг бургаас, улиасыг
Тээврийн бригад буулгаж дууссан.
Хамгийн сүүлд үлдсэн ганцыг нь
Хаймчиг өвгөн өчигдөр хөрөөдөөд
Сургуулийн хашаанд татаж хураасан! гэж
Сугар манаач үнэнийг өчив.

	гэж

	— Бургаас, улиасыг нь огтолсон гэлээ
Бутыг нь барааддаг хэдэн туулай
Тэр газраа байгаа байлгүй.

	Тэднийг хамгаалах ажилд оръё! гэж
Аж ахуйн дарга амархан ч буулгүй
Ахин бас санал гаргав.

	— Бүх төглийг огтолсон болохоор
Бүлтгэр туулайд хаанаас байх вэ.
Нохой, шувууд аль аль нь
Норм хувиа тэднээс хүртсэн.

	Азаар үлдсэн ганц нэг нь

	Амь зулбаж холдсон байна лээ.

	Сугар өвгөн суудлаасаа босож
Шуудхан өгүүлж уйлан алдав.

	— Уг хэрэг тийм болсон ч

	Ухаан сийлж байгалийг хамгаална.
Ой төгөл байсан гэдгийг

	Ор сураггүй мартаж таарахгүй.
Туулай, чандага амьдарч байсныг
Тууштай санаж явах нь зүйтэй юм.
Хөрөөдөхөд үлдсэн хожуул бүхэнд нь
Хөөрхөн, хөөрхөн нэр өгөөд
Зурагчин томилж зургийг нь авахуулаад
Зузаан дэвтэр дээр бүртгэл хөтлөе!

	«Хол, ойрын хэн боловч
Хожуул бүрийг хамгаал!» гэсэн
Данагар том пайзнууд хийгээд
Тал талд нь даруйхан хатгая!

	Хэлмэгдсэн туулайнуудыг хэзээ ч гэсэн
Хэн хүнгүй дурсаж байхаар

	Хавтгай модон дээр гоёхон зураад
Харагдахуйц газар байрлуулж тавъя.
Үе үе эргэж очин

	Өнгийн цэцэг өргөж байя! гэж
Аж ахуйн дарга ахин босож
Аргагүй «ухаалаг» санал дэвшүүлээд
Зүйтэй биз! гэнгүүт гар өргүүлээд
Зөвлөгөөн дууслаа гэж яаралтай мэдэгдэв

	Түүнээс цааш чухам яасныг
Түүхчилж нуршихын хэрэг юун!
Хожуул бүрийг бүртгээ л биз

	Хохирсон туулайг зуруулаа л биз.
Орчин байгалийг хамгаалах тухай
Онцгой сонин ажил зохиосноо
Дэлэм урт тайлан бичиж

	Дээд газраа илтгэсэн гэнэ билээ.

	 

	1977

	ТӨЛӨӨЛДӨГГҮЙ төлөөлөгч

	Нийслэл хотоос аймгуудад
Аймгийн төвөөс нэгдлүүдэд
Нэгдлийн төвөөс бригадад
Ахиад цаашаа сууриудад
Тодорхой хоногийн хугацаатай
Томилолт гардаж өвөрлөн
Төлөвлөгөөт ажил хариуцсан
Төлөөлөгч цөөнгүй мордох юм.

	Зохих байгууллагаа төлөөлөх
Зорьсон ажилдаа нөлөөлөх
Эрхэм зарим төлөөлөгчийн
Эцсийн бүтээлийг тунгаавал
Хөнгөн тэрэгний дугуй нь
Хөрс халцалсан мөртэй
Хөөрхий тэрхэн төлөөлөгч
Хөдөө ажилласан дүртэй
Тоотой хоногоо цэглэж
Доороо буцаж талийхад
Тооцох ажлын дүн нь
Цуурай төдий үлдэх юм.

	Булт олны араас
Бурантаг сунгаж чангаасан
Будилаан яриантай газраар
Бууж туслахыг мэддэггүй
Ажил үйлсээр дээгүүрхэн
Аврага сайчуудаар жирийлгэж
Амтат идээний дээдийг

	Ам мэдэн зооглоход нь
Машин тэрэгний тоолуур нь
Мянга мянгаар эргэх юм.
Масло, тосны хэмжүүр нь
Мөнгө, алтаар тургих юм.
Биет ажлын хүмүүсийг
Бичиг цаасаар дарж
Нэмэр болохоосоо давуугаар
Нэрмээс чирэгдэл өрж
Хайлан уйлах шахам
Тайлан, хуудас нэхэж
Даалин цүнхээ түнхийтэл
Тоолон тоолон чихэж
Эхнэр хүүхдээ баярлуулах
Идээ цагаан үүргэвчтэй
Эрхлэгч даргаа хуурах
Эрээн цаасан дүүргэвчтэй
Амарч жаргасан төлөөлөгч
«Араа харуулах» нь болдог ч
Ямар ч бүтээлийн мөргүй
Бараа сураггүй одох юм.

	Томилсон байгууллагаа төлөөлдөггүй
Тодорхой ажилд нөлөөлдөггүй
Цуварч ирдэг төлөөлөгч
Даварч хэрвээ олширвол
Зарлага хэмээх дансны
Үрлэг хүснэгт үржигдэж
«Орлого авах» бүтээл нь
Шарлага болж мэдэхийг
Дээд зарим байгууллагад
Дэвшүүлж хэлэхэд илүүгүй байна.
Дээрээс ирэх төлөөлөгчдөд
Дэлгэж уншуулахад буруугүй байна.

	 

	1978-4-18



	




	БАЙГУУЛЛАГЫН ДАРГА ТАНД

	 

	Байгууллагын дарга танд
Базаахгүй зуршил байдаг шүү.
Төсөвт мөнгөө түгжчихээд
Түлшээ ч бэлтгэлгүй назгайраад
Хөхөө өвөл эхлэнгүүт
Хөлөө дэгтийлж суудаг шүү.

	Байгууллагын дарга танд
Базаахгүй хэвшил байдаг шүү.
Цагийн сайханд налайгаад
Засвараа ч хийлгүй «халаагаад»
Хажиг өвлийн чимхэлтэнд
Бажга харайн гүйдэг шүү.

	Байгууллагын дарга танд
Базаахгүй зан байдаг шүү.

	Өвөлд бэлтгэх талаар
Өчнөөн төчнөөн төлөвлөдөг ч
Түүний биелэлт гэвэл
Түнтийж улайж орхидог шүү.

	Байгууллагын дарга та
Базаахгүй явдлаа цэглэхгүй бол
Хүйтэн өвөл зочин

	Хөршлөж айл буучихаад
Хүзүү сээрээр чинь «тэвэрчихээд»
Хөдөлгөхгүй суулгаж мэднэ шүү.

	1978



	




	одоохон

	Удирдах хүмүүс тань таныг

	Урдаа ирүүлж байгаад

	Ямар нэгэн ажлыг

	Ягштал биелүүлэхийг даалгахад:
— Одоохон биелүүлчихнэ! гэж
Огтхон ч түгдрэлгүй амлахад чинь
Удахгүй дүнг нь үзэх гэж
Урам зоригтой хүлээх юм.

	Хийх ажлын чинь биелэлтийг

	Хэзээ нь ч юм бэ асуухад

	— Маргааш гэхэд л тэр
Мадаггүй бүтнэ? гэх юм.

	Бүтэн өдрөөр хойшлуулаад

	«Бүтсэн байх даа» гэтэл

	Одоохон дуусах дөхсөн

	Оройхон л бэлэн гэх юм.

	Орой нь харин шаардвал

	— Арай болоогүй байна шүү! гэж
«Одоохон» гэсэн амлалтаа

	Оргүй мартсан байх юм.

	Бэлэн сайхан амлахдаа

	Шуурхай түргэн гэлээ ч

	Биелэлт дүнг нь та

	Цоорхой сав шиг «гоожуулчихаар»
Хийсэн ажлын дүнгүй

	Хоосон цуурай амлалт чинь

	Бүтээх манай үйлсээс

	Бүтэн туухайгаар чангааж байна.

	 

	1977



	




	ЯРШИГ БА УРШИГ

	 

	Бүтээл багатай даргын
Хурал цуглаан яршигтай.
Бүтэл муутай нягтлангийн
Худал мэдээ уршигтай.
Тоймгүй олон хурлын
Тоог нь багасгавал яана.
Тоймоор явдаг нягтлангийн
Тооцоог нарийсгавал яана.

	1965

	МУУР, УУР ХОЁР

	 

	Мууртай газрын ойролцоох
Хулгана ер амардаггүй.
Ууртай нөхрийн дэргэдэх
Хань нь ер жаргадаггүй.
Хортой хулгана намнах
Мууртай байхад яах вэ.

	Хоёр биеэ зовоосон
Ууртай түүнийг яана вэ.

	1965

	ОРГИЛ

	Амьдрал гэдэг бүхэлдээ
Арван түмэн зангилаатай.
Арван түмэн зангилаанд нь
Андуурч будилах удаа бий.
Алдаж төөрлөө ч ухааран
Ариун үнэнийг дагавал
Олж онолоо ч онгиролгүй
Олон түмнээ түшвэл
Эцгийн хүүг тоссон
Гэрэлт зам тодхон

	Ээжийн охины хүссэн
Гэгээн оргил дөтхөн.

	ЭРЧИМ ХҮЧ «хэмнэлт»

	«Эрчим хүч хэмнэе!»

	Ийм нэгэн хуудас

	Үйлдвэрийн тасгийн хананд
Өлгөөтэй байдаг гэнэ.

	Бүхий олонд хандсан

	Тэр хуудасны дэргэд

	Бүтэлгүй нэгэн залхуу
Тэрийж хэвтэх дуртай гэнэ.

	Ажлын цагт шамдаагүй

	Алхайж хэвтээг нь лавлавал
«Эрчим хүч хэмнэж байна!» гэж
Этгээдлэж, хуудсыг заадаг гэнэ.

	1979

	ХҮҮЕ ХҮН ГУАЙ!

	 

	Хүүе хүн гуай, зогсооч!
Хүсэн гуйх зүйл байна.
Хүсэн гуйх зүйлийг минь
Хүлээн авч тунгаагаач!
Холын холоос авчирсан
Үнэт хөрөнгийг ухаарч
Хөлийн доороо гишиглэх
Хивсэн зүлгийг өршөөгөөч!
Үй түмнээрээ хөдлөн
Өнжин хонон зүтгэж
Өчнөөн төчнөөн хөрөнгөө
Үрэн заран мэтгэж
Өргөн голын ширэгнээс
Нүүлгэж ирсэн зүлгийг
Өнгөрөх хаврын өдөр
Суулгаж байсныг санаач!
Хэдхэн алхмын тойрууд
Ихэд та төвөгшөөж
Хэнэггүй дээгүүр хараад
Эгц шуудхан алхахдаа
Урин хаврын улирал
Айлчилж ирэх бүр
Уран хотыг минь чимэглэх
Анхил ногоог гишиглэн
Хамтын хөлсний дуслыг
Хөсөр хаян дэвслэхийг чинь
Харж үзсэн бүхэн

	Дуугүй тэвчиж чадахгүй нь!
«Зөрчигч» гэдэг албанд
Зориуд та зүтгээгүй бол
Зорчигч олныхоо нэвтрэх
Гарцыг дагаж алхана уу?
Хүүе хүн гуай танд
Хүсэх зүйл энэ байна.

	Хүсэж бичсэн шүлгийг минь
Хүлээн авч тогтооно уу?

	ИХ САНГИЙН НЯРАВ

	Та нар намайг танина биз дээ?
Таних, танихгүй нь ч яахав.
Нэгэнт ингэж уулзсаных
Нийнуугүй одоо яръя л даа.
Би гэдэг хүн

	Бэнчин сайтайхан байгууллагад
Цөөн ч биш жил

	Зүтгэж яваа нярав даа

	(Харин тэгтэл)

	Саяхны нэг хурал дээр
Саваагүй зарим этгээд
Сувдаг, шунахай гэхчилэнгээр
Шууд намайг «гүжирдлээ»
Хувийн нэр алдрыг

	Хуулиар хамгаалдаг шүү дээ.
Тийм болохоор би чинь
Тэдэнтэй ярилгүй яах вэ дээ.
Хашаа дүүрэн сарзайсан
Хайрцагны хэдэн банзнаас
Ам төдийхэн хашаагаа сэлбээд
Алгын чинээхэн пин барьсныг
Идлээ, уулаа ч гэхчилэнгээр
Идэр босож шүүмжлэв ээ.
Энэ бол

	Огтхон ч юм үзээгүйгээ л

	Олонд харуулж байна шүү дээ.
Тийм биз дээ? Аан?

	70



	




	Хүний мууд дуртай

	Хөөргөн зантай Дугар
Түүний чалчихыг өлгөөд л
Төмбөлзөж босдог байна шүү.

	— Албаны өчнөөн будгаар
Аминыхаа хашааг эрээлсэн ч гэх шиг
Амандаа орсон бүхнийг л

	Адаг төгсгөлгүй бурлаа шүү.
Торхны ёроолхонд хоцорсон
Тосон будагны «шавхрууг»
Хааш нь яахыгаа мэдэхгүй бол
Хариуцаж суугаад ч яах вэ дээ?
Тийм биз дээ? Аан?

	Хүний тусыг ч мэддэггүй
Хөөрхийлэм амьтан ч байх юм,
Манаачаар, миний авсан
Мануухай муу Мангал
— Өдий төдий хадаас
Өглөө, үдэшгүй зөөгөөд
Шинэ барьсан хашаагаа
Шивж орхисон ч гэх шиг
Эр хүний чанаргүй
Илүү хошуу гаргахад нь
Илүүр халааж байгаад
Илээд наачихмаар санагдлаа шүү.
Авдар, авдраараа ирдэг
Зэвтэй муу төмрийг

	Албан газраа «хохироолгүй»
Аятайхан зарлагадчихна гэдгийг
Юм үзээгүй гуйлгачин
Юугаа мэдэхэв дээ, чааваас!
Тийм болохоороо л тэр
Тэгж чалчиж байгаа юм шүү дээ.

	Тийм биз дээ Аан?

	 

	Халзан толгойт Хаймчигийг
Хамгийн муу хүн гэдгийг
Ганцхан тэр хурал дээр л
Гадарлаж мэдлээ шүү дээ.
Хэн юу ярихыг

	Хялам хялам ажиглаж

	Үг, үсэг ч гээхгүй

	Өөг минь тэмдэглэж байснаа:
— Урьд нь би нярав гуайг
Ухаарч мэддэггүй явжээ.

	Урждар харин эднийд
Унд уухаар очсон чинь
Хөшиг хийхээр авсан
Хүрэн ягаан торгоор
Хөнжил, гудас эсгээд
Хэнэг ч үгүй сууж байлаа.
Улсын хөрөнгийг ингэж
Ул үндэсгүй зарлагадаж
Ховдог шунахай этгээдийн
«Хооллох» замыг нээдгээ
Аж ахуйн дарга ч гэсэн
Анхаарах цаг болжээ! гэж
Дарга, бид хоёрыг

	Давхраар нь муучилж байхгүй юу.
Агуулах дүүрэн бараанаас
Ам дөрвөлжин өөдөс
Авах, эсэх хоёрыгоо
Ах нь мэддэг байгаа даа.
Хар толгойгоороо миний
Хариуцаж даасан хөрөнгөнөөс
Төлбөр ялбар гарлаа ч
Төлөлцөхгүй шүү дээ, хэн чиг!

	Тийм болохоор тэд
Дэмий сүр бадруулж
Тийшээ, ийшээ тэгж

	Дэлэм хошуулаад яах вэ, дээ?

	(Түүний оронд)

	Галын яргүй түлээ

	Ганц давхрага бүрээс
Анжгайгаасаа гуйж суувал

	Аминд нь өлзийтэй байхгүй юу.
Хаяанд өвөл ирчихээд

	Хавжигнуулах цаг ч дөхөж л байна.
Гайгүй ээ, би нэг саначихъя.

	Галын түлээ гуйгаад ирнэ ээ, та нар!
Ер нь тэгээд байна шүү дээ, та минь
Ерөнхийдөө л манайхан тусгүй улс
Санал шүүмжлэлийг таслаагүй бол
Сандаг ч гэсэн босох л гээд байлаа.
Гуйж гувшиж тавьсан ширээг чинь
Гүйж очоод хураачихаа мэднэ ээ, би!
Ахынхаа энд хүрэхгүй

	Арчаагүй муу юмнууд л

	Атаа жөтөө нь хөдлөөд л
Арвалзаж байгаа нь тэр шүү дээ.
Шунахай сувдаг гэж

	Шууд намайг хэлэхээр

	Идлээ, уулаа гэж

	Илүү хошуу гаргахаар

	Тийм айхавтар юм

	Ах нь хаанаас хийх вэ дээ.
Дэгс яриатай юмнууд л
Дэндүү дэвэргэж байна шүү дээ
Өчнөөн төчнөөн жил

	Үсээ цайтал зүтгэсэн

	Өөрийгөө мэдэхтэйгээ нярваас

	Өө эрээд ч яах вэ дээ?

	Элбэг дэлбэг байгууллага

	Итгэл найдвар хүлээлгээд

	Их сангаа түшүүлсэн

	Эрхэм чухап хүн шүү дээ, би чинь!

	Тийм биз дээ, Аан?

	Ийм нэгэн нярав

	Эрт ээ урьд таарсан юм.

	Ижил өрөөсөн дугуй нь

	Эгээ ч одоо байхгүй биз

	ТЭНЦВЭРГҮЙ тэмцэлдээн

	 

	Хүн, сархад сөрөлцөн
Хав дөрвөлжин өрөлцөж
Хүч чадлаа сорилцон
Халж солин барилцаж гэнэ.
Шилтэй цэнхэр сархадаас
Ховдоглож хүн балгаж гэнэ.
Ширүүн зантай сархад ч
Хоолой зуран гулгаж гэнэ.
Хорхой нь хөдөлсөн эр ч
Хойно хойноос нь залгиж гэнэ.
Ходоодонд хүрсэн сархад ч
Хосгүй мэхээ залгаж гэнэ.
Хамар, амаар нь сэнгэнүүлж
Хавьд нь үнэрээрээ зарлаж гэнэ.
Хамаг биеэр нь сүнгэнүүлж
Халуун оргиулан өдөж гэнэ.
Халмаг эрийн дуу ч
Халгаж аймаар өндөрлөж гэнэ.

	Халимаг үс нь босож

	Хулгаж зугадмаар өрвийж гэнэ.

	— Аагтай сархад намайг
Аргагүй та дийлж байна.
Аавын хүүгээ харуулж
Араар тавин суйлж байна гэж
Хэдэнтээ сорсон хундагат
Ходоод дотроос хатгаж гэнэ
Хэнд ч үзэгдэхгүй мөртөөсөө
Хоёр чихэнд нь ятгаж гэнэ.

	— Ганц нэгхэн шилэнд
Газар савахгүй сунчин байна,
Авдар саваар нь гэлээ ч
Аваад гөвөхийн дэнчин байна.
Учиргүй мансуурсан тэр
Гар зангидан улиглав.

	Урдаа тавьсан шилтэйг
Ганцхан ухасхийгээд залгилав.
Алхаж гишгэх хөлийг нь
Сөхөрч унатал нь суулгах
Агсам чалчаа амыг нь
Шүдийг хавиртал хаалгах
Далдын уран мэхээрээ
Давлиун занг нь дарахаар
Даамай чанга сархад
Хөл, хэл рүү нь мярайлаа.

	Авдар «усанд» сөгдөх
Алдрай нусгай хүү биш!
Агуулах саваар нь хүртсэн ч
Аяыг нь даах хүн би.
Архи нэрээ бодоод
Жороолж хүрээд ирцгээ!

	Сорох чадлаа үзүүлж
Дараалж хүртээд өгье! гэж
Хоёр уруул нь онохгүй
Хөөрхий архичин дайрлаа.
Хорвоог гишгэж олохгүй
Хойш, урагшаа дайвлаа.

	Хэзээ ч сөгдөөгүй сархад
Сүүлд нь хоцрохоо мэдэж
Хийсэн тууштай мэхээ
Туйлд нь хүргэхээр шийдэж

	Уураг тархийг нь дэлсэж

	Ухаан алдуулж унагах

	Угсраа олон мэхээ

	Угзраад ч босохооргүй хийлээ.

	Сархад нууцхан хороороо
Савнаасаа бусдыг дийлдэг гэнэ,
Сайрхаж ноцолдсон бүхнийг
«Шалбаагт» унагаж баалдаг гэнэ.

	УУЛЫН ДЭЛГҮҮРТ

	Жирэлзэн урсах горхины тэртээ
Зэрэглээнд сүүмэлзэх уулын хажууханд
Элдэв ногоогоор элбэг баян
Ихээ том дэлгүүр нээгджээ.

	Гаргууд тохитой энэ дэлгүүрт
Гавшгай туулай худалдагч хийнэ.
Буудай, арвайг оготно аваад
Бувар бувар бувтнаж амтлана.
Хөх яргуйд ямаа цадаад
Хөх нь чинэрэн саамширч буцна.
Манжин, лууван бөжин аваад
Өнжин, хонон тухлан зажлана.
Тэртээ холоос тэмээ ирээд
Тэгнээ, тэгнээгээр шавагтай буцна.
Цүндгэр гахай үндэс үүрэн
Цүлхэг, цүлхэг шогшиж одно.
Адуун сүргийн хурдан унага
Агь, хиаг худалдан авна.
Саарал хэрэм намьж ирээд
Самар жимс цөмж саатна.
Өглөөний нарнаас үдэш болтол
Үнэндээ энд хөл ихтэй.
Хөеө хүссэн хөөрхий хулганыг
Хүрч ирэхэд нь бэлдсэн байна.
Уулын хандгайг хөвд захиалахад
— Удалгүй ирж аваарай! гэнэ,
Худалдагч туулайн саналын дэвтэр

	Хуудас бүр нь сайшаал дүүрэн!

	Өлөн чоно л нэг ирэхдээ
Өөхтэйхэн мах өгөөтөх гэжээ.

	— Хээрийн дэлгүүр маань махны зориулалтгүй.
Хэрэгцээт ногоогоо хэл л дээ! гэхэд

	— Эрэлт, хүсэлтэнд ингэж хандвал
Ихээхэн яриатай гэж зангаж агсран
Араа шүдээ арзайж хавираад
Айхавтар шуугиан дэгдээсэн гэнэ.
Ухваргүй ийм худалдан авагч

	Уулын дэлгүүрт л учирсан нь яамай даа!

	ОВООХОЙ

	— Өвсөөр хийсэн овоохой
Үнэхээр тохилог байдаг! гэж
Хаанаас ч юм бэ, баавгай
Хальт мөлт сонсоод
Хөндийн өвсийг хадаад
Хөвсгөр овоохой босгож гэнэ.
Өнөд ашиггүйд тооцож
Өвлийн ичээгээ дарж гэнэ.

	Эхний цасан будрахад

	Ихийн их тохилохоор

	Гал өрдөн үлээтэл нь

	Ганган овоохой нь дүрэлзэж гэнэ.

	Азаар мань баавгай

	Амь зулбан зугтаж

	Булж дарсан ичээгээ

	Буцааж харин ухсан гэнэ.

	СИЙРСЭН МАЛГАЙ

	Сийрсэн малгай нэгийг

	Шилэн байж авсан сан.
Сэржигнэх төдийхэн салхинаар
Хөөрч хийсээд явчихлаа.

	Хэдхэн хоног өмсөхөд

	Уйдаж одсон малгай минь
Хэтдээ хэзээ ч талийхаас хойш

	Эртхэн явчихсан нь ч яамай юу

	Аяа хайсан малгай минь ээ
Сайныг ерөөж үдье.

	Заяа зол чинь хазайж

	Замын шалбаагт унавзай.

	1967 Даланзадгад хот



	




	тогтоол

	 

	— Муур гайхлын аюулаас
Мултрах арга сүвэгчилж
Хулгана, оготны сүрэг
Хуран цугларч зөвлөсөн гэнэ.

	— Дуутай том хонх

	Тун даруй зүүе! гэж
Ам цагаан хулгана
Ашигтай санал дэвшүүлсэн гэнэ.

	Оносон санаа мөнийг
Олонхи хулгана дэмжихэд
Удаалгүй түргэн гүйцэтгэх
Урт тогтоол гаргасан гэнэ.

	Хэзээ, хэн хонхыг

	Хэрхэн зүүхийг нь заагаагүйгээс
Онцгой чухал тэр тогтоол
Одоо хүртэл хэрэгжээгүй гэнэ.

	БЯЦХАН ШОГЧЛОЛ

	«Алтан загасны үлгэр»
Аль эрт тохиолдож дээ!
Этгээд явдал одоо

	Эрххэн хонгорт тааралдвал:

	— Чи буцаад яв

	Женс гуйгаад ир! гэж
Хөөрхий ханиа зовоон
Хөөж явуулах биз ээ.

	Арай гэж тэрнийг нь бүтээвэл

	Ахиж цаашаа давраад

	— Дахиад бас яв

	Дарханы дээл гуй!

	Ингэж уурсан загнаад

	Эргүүлж буцаах биз ээ.

	БАЛАНСЭНГИЙН БАЯРЛАСАН НЬ

	— Үнэлж авсан хурдан морио
Өнөө шөнө хулгайд алдчихлаа.
Аавын хүүгийн аз гэдэг
Ай бас сайхан юм даа!
Морио би унаж явсан бол
Өөрөө хамт хулгайд авахуулаад
Баларч бүүр гүйцэхгүй юу! гэж
Балансэнгэ баярлан ярьж явжээ.

	АМАН ЗОХИОЛ АРВИН ӨГӨӨЖТЭЙ

	НАМДАГИЙН НАРГИАН

	1

	Намдаг гуайг алаг морио эмээллэж байхад
нь арилжаа наймааны хорхойтой нэг эр
ирээд:

	— Чиний морь аль хэр сайн морь вэ!
Худалдана уу! гэхэд нь

	Намдаг гуай:

	— Сайн, сайхаан гэж
Сайрхаад байх ч юу байх вэ.
Мөнгөөр сийлээгүй
Алтаар хээлээгүй

	Ширэнд боолттой

	Шидэмсэн зүүлттэй

	Ясан хэлхээтэй

	Цусан холбоотой

	Махан бодитой

	Малын нэг!

	Гэлээ гэхдээ:

	Арван хоёр шүдэндээ

	Арвай эргэм цөгцтэй

	Аавын хүү унавал
Алхаа гишгээ тэгштэй
Зуун хөлгийн дотроос
Зуузай холбох нь цөөхөн
Зуун бээрийн газарт
Зуур хонуулж яваагүй
Хүрэх газарт хүргэдэг
Хөлсөө гарвал хөрөвдөг
Идэш хоол дутлаа гээд
Гэдэс гүзээ нь махийдаггүй
Үдэш орой боллоо гээд
Үүргэлж духайж үзээгүй

	Зан ааш нь гэвэл:

	Замын хар алхаатай
Задгай суман хатиртай
Уруу өөдгүй жороотой
Буруу зөвгүй дөрөөтэй
Цөөн адуунд тогтдоггүй
Бөөн сүрэгт зугатдаггүй
Хатсан шалбааг шимдэггүй
Хадсан өвсөнд шимтдэггүй
Айл үзвэл ангалздаг
Адуу харвал унгалддаг
Гуяндаа ташуур хүргээгүй
Хаандаа давиргаа үзээгүй
Эр хүн унах
Эрмэг хүлгийн нэг ээ! гэжээ.

	2

	Нэг өдөр Намдаг гуай дээр догшин ширүүн ноён ирээд:



	




	— Танай мал манай нутгийг идэж гүйцлээ!
Малаа зайлуул гэж загнахад Намдаг гуай
ер сандарч тэвдсэнгүй:

	— Манай мал
Танай нутгийн
Уулыг нь үүрээд
Усыг нь дүүрээд явчих гээ юу?
Зунд ургадаг

	Зуданд шургадаг

	Та тариагүй
Би тараагаагүй
Хөдөө талд
Хөглөрч байдаг ногоонд
Хөлтэй мал

	Хөлөөрөө хүрч
Хэлтэй мал

	Хэлээрээ долооход яадаг юм бэ?
Тушаад

	Тушаа тогтоодоггүй
Тушаагаад

	Тушаал ойлгодоггүй
Адгуус амьтныг чинь
Ам хамрыг нь боож
Араа шүдийг нь түүж
Амь насанд нь хүрч
Буянт дээдэс
Таны өмнө

	Булай нүгэл үйлдэлтэл нь биш дээ!

	 

	гэхэд ноён мухардан буцжээ.

	3

	Намдаг гуайгаас:

	— Таны ташуур ямар ташуур вэ! Худалдах уу! гэхэд:

	Хэцүү газар
Хань болдог
Хэвгий газар
Таяг болдог
Заг гэвэл
Ах чинь гомдоно
Зандан гэвэл
Чи шоолно
Атгаар бүдүүнийг нь
Хэмжиж болохгүй
Алдаар уртыг нь
Хэлцэж ярихгүй

	Ганган эрд
Жавхаа нэмэх
Хашин моринд
Давхиа нэмэх
Ташуур нэртэй мод
Тарнын яргай гэж мэд.
Таалж тойруулж үз.
Таарч тохирч мэднэ ээ! гэжээ.

	4

	 

	Бороо хур элбэгшиж гол горхи үерлэж байжээ. Тэр үед Намдаг гуайг гол гарч ирэхэд
нь нэг танихгүй хүн уулзаад амар мэнд асуулгүй шуудхан: «Гол ямар байна!» гэхэд нь
Намдаг гуайн дургүй хүрч адармаар санагдаад: «Хар байна» гэжээ. Нөгөө хүн:

	— Усны өнгө хар уу! цагаан уу! гэдгийг
мэддэггүй гэж санаа юу! Гол их байна уу!
Бага байна уу! гэж асууж байна гэвэл:

	— Их байна аа.

	Их байна.
Хонин тогоогоороо

	Хоёр цай чанаж
Ховх сорчихоод

	Нэг хоол хийж
Нэмж идчихээд
Буурал морио

	Бууж усалчихаад хөдлөхөд
Уг янзаараа

	Урсаж байна билээ! гэжээ.

	Өнөө хүн улам ч дургүй нь хүрч:
— Чамаас тэгж асуугаа юу! Морины хаагуур
байна вэ! гэвэл:

	— Хаагаар нь ч татаад
Хавиргаар нь ч даваад
Хэнхдэгийг нь хүрээд

	Хээлийг нь ч дүрээд байна гэжээ.

	 

	5

	Намдагийг урьд бадар хийж явтал нь харь
нутгийн нэг ноён тааралдаад ихэмсэг, яравгар бахаар дургүй нь хүрч, адармаар санагджээ. Тэгээд ихэмсэг ноён даажигнасан
маягтай.

	— Сайн явж байна уу! гэхэд нь Намдаг:
— Сайвар жороо морьтой
Ноён сайн явна уу гэхээс
Сайран хөл унаатай
Бадарчин яаж сайн явах вэ? гэв.

	Ноён:

	— Уугуул нутаг, өргөө гэр чинь хаана вэ!
гэжээ.

	Өссөн нутгаа
Ардаа орхисон!

	Өргөө гэрээ
Өөртөө үүрсэн 

	гээд хавчиг үүргээ
заажээ.

	Ноён

	- Чи ер нь хө аль хошуу бэ! гэжээ

	- Хошуу хэрэгтэй бол
Бушуу хэлье дээ.
Манай нутагт бол
Хадан хошуу хэд бий.
Миний тухайд бол
Махан хошуу нэг бий.
Ноён таны хувьд бол
«Ноослог» хошуу байдаг байна!
гэжээ.

	— Ам бүл олуул уу! гэхэд нь:

	— Эцэг эхийг минь
Эрлэг аваад удсан.
Эгч, дүүг минь
Эр аваад одсон.
Өтлөх насандаа
Хөдлөх сүүдэртэйгээ хоёулаа
Хээр талаар
Гэр хийж
Хэцийн чулуугаар
Дэр хийж

	Хөвсгөр цасаар
Дэвсгэр хийж
Хөөрөх цангаар
Хөнжил хийж явна! гэжээ.

	— Хөсөг унаа, хэрэглэл хэц юутай явна вэ!
гэвэл:

	— Төрөхөөс заяасан
Майга хөл минь хөлөг болж
Төглөөс тастсан
Махир бургаас минь хань болж

	явна.
Хавчиг үүрэг

	Ард минь байна.

	Хавтгай оосор

	Мөрөнд минь байна.

	Хадаг самбай

	Өвөрт минь байна.

	Хар эрих

	Бугуйд минь байна.

	Халтар тагш

	Суганд минь байна.

	Хазгай маахай

	Хөлд минь байна гэжээ.

	Ноён уурлаж:

	— Зам зайл! гэхэд нь:

	— Зам аа, чамайг

	Зайлж өг! гэж

	Занги ноён

	Загнаж байна! гээд барьж явсан
бургасаараа
замыг ганц нэг ороолгосон дүр
үзүүлэхэд нь,
Ноён: —  Энэ ер нь цэцэн цэлмэг ухаантай
хүн байна гээд өргөө гэртээ урьж аваачаад
дайлж хүндэлжээ.

	6

	Намдагийг нэг удаа хол нутагт явж байгаад нэг айлд хоноод өглөө явах гэхэд гэрийн эзэн залуу:

	— Та ер аргатай чаргатай сүрхий хүн шиг
байна. Над нэг зүйл аргалж өгөөч! гэж гэнэ.

	— Би чадах юм болов уу даа! Юу юм бол оо?
гэж Намдагийг өгүүлэхэд: Залуу хархүү:

	— Манай хөрш айлын

	Зуудаг халтар нохой
Мань бүгдэд давхиад
Яадаг ч аргагүй боллоо.
Айхавтар энэ нохойг
Ахиад давхихааргүй хашраах
Арга чаргыг
Ах минь зааж өгөөч? гэж.
Тэгэхэд нь Намдаг тэр аргыг би мэдэхгүй, чи
л мэдэх юм байна гэжээ. 

	- Яагаад! гэж залууг лавлан асуухад:

	— Шийдвэр тушаал гаргаж
Шийтгэл ял ноогдууллаа ч
Танай айлын нохой
Даанч түүнийг ойлгохгүй.
Тийм болохоор өөрөө
Тэнцэх бороохой бэлд!
Дайраад ирсэн цагт нь
«Дайлаад» байхыг бод!
Бэлэн үгтэй Намдаг
Шулуун ингэж хариулж гэнэ.
Олон ч үггүйгээр залуу
Уулын мод руу шогшсон гэнэ.
Цэцэрлэг хот.

